
17 Aprily 2026

VERY IZAHAY, TSY MAZAVA AMINAY NY LALANA HITONDRANA NY
FIRENENA..

Andriamatoa Filohan'ny Fanavaozana ny Repoblika, miray fo sy saina aminao sy ny
akohonanao manoloana ireo mikasa hifofo ny ainareo. Tsy azo ekena ny fikasana
handatsa-dra noho ny firehana politika, indrindra fa ny samy Malagasy.

Andriamatoa Mickaél Randrianirina nihinana voa manadino ve ianao
sa minia tsy te hahalala fa ny 11 octobra 2025 :

e Mbola tsy Filohan'ny Fanavaozana ianao sy tsy nitolona ianao, efa mpitolona novoin'ny
fanjakana Rajoelina izahay ?

e Mbola tsy hain'ny Malagasy ny fisianao, efa nameno ny tambazotra ary ny haino vaky
jery teto Madagasikara sy tany ivelany ny feonay sy antsoantsonay ho amin'ny rariny sy
ny fiovana ?

e Mbola tany ambadiky ny basy nitifirana anay ny mpitandro ny filaminana manohana
anao, efa nanao vy very ny ainay ho an'ny Taninjanaka izahay ?

e Mbola tany am-ponja ary noenjehin’ny fitondrana sy ireo solombavambahoaka teo
aloha zary lasa sakaizanareo ankehitriny, ny ankamaroan’ireo mpanolotsaina
mahatokinao, no efa nitaky ny handravana ireo Andrimpanjakana tsy hahafahana
mitondra ny Fanavaozana tena izy izahay dia : ny Antenimierampirenena, ny
Antenimierandoholona, ny HCC ary ny CENI ?

e Mbola tsy niloabava na indray mandeha ianao, efa nitondra sosokevitra ho amin'ny
hanatsarana sy ny lalana hitondrana ny firenena izahay ?

Izany indrindra no nanoloranay :
e Dina na Charte hifampifehezana anatin'ny Fanavaozana : noraisinareo fa tsy
nahenoam-baliny mandrak'androany.
e Tondrozotra na Feuille de route hitondrana ny Fanavaozana : tsy ilaina izany hoy
lanareo nianatra sy mahay politika.

Ankehitriny, toa ririnin-dasa tsy tsaroana ny fanaon'ny fitondrana teo aloha ka
andramanareo. Niaraha-nahita ny vokatr'izany ho an’'ny vahoaka malagasy sy ireo ninia
nikiry biby hanohy izany.

Tsy mazava ny lalan-kizoran'ny firenena ary nozarazaraina tamin’ny vola sy mena
miraviravy izahay tanora mpitolona sy nijoro hitandro ny fanajana ny fitakiana teny an-
kianja. Maro amin’ireo manodidina anao no tompon'antoka amin'izany.

Manomboka maro ireo mitonona ho mpanohana ny fitondranao no mihantsy sy
mandragaranga ny resaka fihaviana sy firazanana mba hampanginana ireo rehetra
maneho hevitra tsy mitovy amin'ny hevitra vohizinao sy ny fitondrana tanatanao. Maro
amin’izy ireny no namanay teny an-kianja, nahafoy ny heriny ary nandatsaka ny rany
hoan'ny firenena. Izahay kosa tsy handray anjara amin’'ny adihevitra sy fihantsiana
hampisaraka ny samy malagasy.

Ireo mpanao politika sakaizan'ny mpitolona enim-bolana lasa izay, tsy misy harenesam-
peo manoloana ny savorovoro sy ny fiverenana endrika jadona sy tsy fangaraharana. Tsy
harenesam-peo manoloana ireo namana nitolona enjehana amin’ny vesatra izahy
manjavozavo sy ny fisamborana feno herisetra sahala amin’ny fanao ho an'ireny jiolahy
tratra am-bodiomby ireny.

Ny minisitry ny fitsarana mpitolona mafatra-po ary niady ho amin'ny tsy rariny, nangiana
sy mangatsiaka toa sosoa notapahan-drano manolona ireo raraham-pitsarana
mahakasika ireo mpitolona, namany fahizay.

Ny raraham-pirenena sy ny sosialim-bahoaka amin’ny ankapobeny moa dia
mampahatsiaro ny fitondrana teo aloha:

e Tsy misy fandriampahalemana. Any avaratra ka hatrany antsimo, mirongatra ny
fitsarambahoaka sy ahiahian'ny vahoaka amin’ny mpitandro ny filaminana izay mazana
mihoa-pefy sy tsirefesimandidy.

e Manomboka miakatra ny vidim-piainana ary hiakatra hatramin'ny 8,4% raha ny
nambaran’ny Banky foiben'i Madagasikara.

e Malagasy maherin'ny 2 tapitrisa ny hiaina hain-tany sy kere any amin'ny faritra maro eto
Madagasikara. Efa maro ireo namoy ny ainy noho izany saingy tsy harenesam-peo ny
fitondrana. Ampy nanamaivanana izany ny enim-bolana nitantananao ny firenena.



TARATASY MISOKATRA HO AN'ANDRIAMATOA
FILOHAN'NY FANAVAOZANA NY REPOBLIKA

17 Aprily 2026

Tany misy olobe hono tsy miady zaza. Ka miantso ireo olobe, mpahay lalana sy
mpampianatra mikaroka sy mpikaroka mampianatra reharehan’i Madagasikara,
azavao aminay zaza ivelan’'ny lapa sy ireo zaza ao an-dapa raha toa :

e Araka ny lalampanorenanny Repoblika hifikiran'ny fitondrana Fanavaozana ny toe-
draharaha misy ankehitriny ?

e Araka ny lalampanorenana ny fananana filoham-panjakana 5 mirahalahy ? Ny tsy
fananana Antemierandoholona efa ho 4-bolana ?

e Rariny sy hitsiny ny fampihorohoroana tanora miady ho an'ny fireneny sahala ny misy
ankehitriny ? 1zany ve no kolontsaina Malagasy nanabeazana sy hanabeazana ny
zanaka Malagasy ?

Handeha hitotorebika hanakalaza ny Festival Tsapiky ianareo filoham-panjakana, ny
governemanta manontolo, ireo solombavambahoaka volomboasary niova fo, ireo
tompon'andraikitra mitomany haja isan-tokony.

Izahay tanora mihorohoro ary manontany tena raha mbola misy hoavy azo antenaina ho
an’i Madagasikara. Manontany tena hoe tanora sy mpitolona iza indray no ho atao sarika
am-pandriana na hosamborina eny an-dalambe ?

Andriamatoa Mickael Randrianirianag, filohan'ny Fanavaozana ny Repoblikan'i
Madagasikara, fanontaniana tokana no apetrakay : rahoviana ianao vao hanaiky fa
tsy mifanaraka amin’ny fitakiana teny an-kianja ny fintondranao ny Fanavaozana
ankehitriny ?

Ho an'ny Taninjanaka ! @

Ny Gen Z Madagasikara sy ny olom-pirenena tsy mbola afa-po amin'ny Fanavaozana
sadasada.



